
ada titahkoe jang pengabisan sabagi kaoe poênja toean. Boeat kadepanin antara kaoe dan akoe tida ada perbeda'an apa-apa, katjoeali sabagi goeroe dengen moerid atawa soedara toea dengen soedara moeda.

Tjanna : — Biarpoen toeankoe pandang Tjanna sabagi moerid atawa soedara moeda, patik sendiri ingin tinggal tetep mendjadi toeankoe poenja hamba, jang selamanja bersedia aken mendjoengdjoeng dan mendjalanken segala titah
toeankoe.

Siddhartha : — Akoe selaloe hargaken tinggi atas kesetia'anmoe, Tjanna ; tetapi moelai dari ini saät akoe soedah berenti mendjadi satoe poetra makota, dan aken menoentoet kahidoepan sabagi saorang pertapa'an dan penjari kabeneran, jang telah lepasken diri dari segala iketannja kadoenia'an. Maka itoe ini segala pakean indah, sendjata dan barang perhiasan, akoe tida perloe lagi. Akoe poenja ramboet jang pandjang poen akoe soedah potong pendek. Maka pergilah sekarang, Tjanna, bawa pada Kantaka dan ini barang-barang balik ka Kapilawastoe, serahken samoea pada Baginda Radja ajahkoe. Sampeken djoega perkata'ankoe, jang memoehoen agar ajahkoe soeka loepaken pada poetranja ini sampe maksoedkoe telah terkaboel.

Tjanna (menjembah): — Ma'afkenlah, toeankoe. Patik boekan hendak membantah titah toeankoe. Dengen sabener-benernja patik merasa kaberatan sanget aken sampeken ini kabaran pada Sri Baginda ajah toeankoe.

Siddhartha : — Djangan koeatir, Tjanna ; ajahkoe ada satoe radja jang baek dan adil: ia tida nanti hoekoem padamoe.

Tjanna : — Kapan patik moesti dihoekoem, biar poen diboenoeh mati, dengen ichlas hati patik terima. Tetapi jang patik menaro kaberat-

